
La pèiro d’aiglo

Avian quita d’ouro l’aubergo de la Fresquiero. Li nèblo èron tant espesso qu’en passant lou
pont, se vesié pas l’aigo de l’Ubaio qu’ausissian cascaia sus li pèiro. Pousquerian meme pas
entrevèire li quàuquis oustau de Meoulans nimai soun clouchié. Souvènt vesian plus lou
camin qu’avian de segui.
- Aurian miés fa de remanda à deman, venguè Pablo.
- Es vuei que nous espèron, rebequè Paco. Vamos!... Lou tèms se vai espeia.
Un brigoun de vènt, uno fréulo alenado, d'efèt, nous frestavo la caro e, à moumen, li nèblo
s’estrassavon, leissan vèire li pège e li branco basso de sap e de mèle.
Perrico s’èro mes à sibla. Devié agué pòu. Ié prenguère la man.
- No tengas miedo!
Sentiéu dins la miéuno sa pichoto man caudo que tremoulavo coume un aucèu esfraia. Ié
demandère:
- Estas cansado?
- No, tengo hambre, diguè.
Venian just de dejuna, coume poudié avé fam? Ero las e avié pòu. L’aurian pas degu mena.
Douge an, avié douge an, mai n’en pareissié à peno vue o nòu. Jamai sarié capable de nous
acoumpagna à la cimo de Siéulano. Noste meiour sarié de lou leissa nous espera à la granjo de
Camiho.


